
				ఈ పుట అచ్చుదిద్దబడ్డది


కలరె నీసాటి ముత్యాలుకన్న మేటి

ప్రబలగుణపేటి శ్రీముద్దుపళనిబోటి. 32


సీ. చెన్నొందు రంభ గాకున్నచోను బ్రతాప

సింహేంద్రుపెంపును జెంద నేల

ప్రతి లేనియలకల్పలతిక గాకున్నచో

లలి ముద్దులక్ష్మితోఁ బుట్ట నేల

తగుదివ్యసుగుణరత్నంబు కాకున్నచో

ముత్యాలలోనుండి పొదల నేల

యిల సుగంధప్రద మిదియె కాకున్నచో

శ్రీనివాసప్రాప్తిఁ జెలఁగ నేల

తే. వీఁక గలచంద్రరేఖయె కాక యున్న

లలితసకలకళాప్రౌఢి వెలయ నేల

యని పొగడ మేటియై మీఱె నతనుఘోటి

భవ్యవాగ్ధాటి శ్రీముద్దుపళనిబోటి. 33


ఉ. పున్నమచందమామ కెనఁబోలుముఖంబు ముఖానురూపమౌ

తిన్ననిపల్కు పల్కులను దేఱిన సద్దయ సద్దయారసో

త్పన్నఁపుఁజూపు చూపున ధ్రువం బగునీవియు సొమ్ము లౌచు మే

న న్నలు వొంద నొప్పు నరనాథులు మెచ్చఁగ ముద్దులక్ష్మియున్. 34


క. పద్మారిఁ గేరుమోమును

బద్మాస్త్రుఁడు గోరుగోము బలువాల్ గన్నుల్

పద్మాళి దూఱు ననఁ దగి

పద్మావతిరీతిఁ దనరుఁ బద్మావతియున్. 35


సీ. ఘటియింప నేర్తువు కవనజాతు లెఱింగి

పలుకులకల్కి వెల్వెలనఁ బాఱ

నీయఁగా నేరుతు విలఁ గోరినవరాలు

నగరాజుసుకుమారి సగము గాఁగ

